
Bizi nahi ez duenari eutanasia egitea zilegi dela esan dute 

Herbehereetako batzorde independente batek esan du sendabiderik bako gaitz larri bat izatea bezain etsigarria dela bizitzeko gogorik ez izatea, eta hori aintzat hartzeko eskatu dio KNMG medikuen elkarteari 

ERREDAKZIOA 
Herbehereetako adituen batzorde independente batek eutanasiaren gaineko idatzi bat argitaratu zuen atzo, eta hori aintzat hartzeko eskatu dio KNMG Herbehereetako Medikuen Elkarteari. Batzorde horrek dio bizitzeko gogorik ez izatea nahikoa arrazoi dela eutanasia egiteko. Bestalde, herrialde horretako zortzi ospitaletako etika batzordeek umeen eutanasia legez arautzeko eskatu dute. Heriotza duinaren inguruko eztabaida bero-bero dago Herbehereetan. 

Eutanasiaren inguruan berba egin aurretik, mina zer den erabaki beharko litzatekeela dio aditu independenteen batzorde horrek. «Mina gaixotasun fisikoekin lotzen dugu sarri, eta hala izaten da askotan. Baina bizitzeko gogorik ez dagoenean bizi beharra ere mingarria da oso», jaso dute txostenean. Haien esanetan, sendabiderik bako gaixotasun larri bat izatea bezain etsigarria izan daiteke askorentzat bizitzeko gogorik ez izatea. Herbehereetako Auzitegi Gorenak, baina, beste iritzi bat du, orain arteko ebazpenak kontuan hartuz gero. Duela bi urte, esaterako, Edward Brongersman Alderdi Laboristako senatari izandakoari hiltzen lagundu zion sendagilearen kontra egin zuen Gorenak, bizitzeko gogorik ez izatea ez zela eutanasia egiteko moduko arrazoia argudiatuta. Brongersmanek 86 urte zituen orduan, eta erretiroa hartu berria zuen. Medikuen arabera, osasuntsu zegoen, nahiz komunikabideetan gaixotasun psikikoren bat zuela esan zuten. Izan ere, pedofilia kasu batekin lotu zuten Brongersman. Hiltzen lagundu zion medikuaren arabera, baina, «bizitzeaz nekatua» zegoen politikari ohia, «etsita». «Bere lagun gehienak hil ziren, ez zeukan senitartekorik eta adinekoentzako egoitza batera joan beharko zuela pentsatze hutsak ikara ematen zion», adierazi zuen orduan medikuak.Auzitegi Gorenak sendagilearen kontra egin zuen, baina ez zion zigorrik jarri, fede onez egin zuela iritzita. Medikuak Herbehereetako legeak ezartzen dituen betebehar batzuk bete zituela esan zuen epaileak, baina oinarrizko beste batzuetan huts egin zuela. Legeak agindu legez, eutanasia egin aurretik, lankide baten iritzia eskatu zuen sendagileak eta Fiskaltzari ere jakinarazi zion erabakia. Hala ere, Brongersmanek ez zituen baldintza batzuk betetzen. Ez zegoen larri, ez zuen jasan ezineko sufrimendua eta gainera, bere egoerak hobera egin zezakeen. Arazo existentzialak ez direla medikuek konpondu beharrekoa arazoak ebatzi zuen epaileak. Justizia Ministerioak indar handia egin zuen orduan, kasu hark jurisprudentzia ezarri zezakeen beldurrez. 
Eutanasiaren gaineko legea 

2001. urteaz geroztik eutanasia legezkoa da Herbehereetan 16 urtez gorakoentzat. Baina gaixoari hiltzen lagundu ahal izateko, baldintza batzuk bete behar dira: «jasan ezineko» mina eduki behar du gaixoak, baina ez du zertan hilzorian egon behar; gaixoak berak eskatu behar dio medikuari eutanasia egiteko; medikuak ondo ezagutu behar du gaixoa, eta hark bere egoera zein den eta aurrera egiteko zer aukera duen jakin behar du. Eta mediku horrek gutxienez beste sendagile bati kontsultatu behar dio kasua, eta haren onespena izan jaso behar du, eutanasia egin ahal izateko. 

Eutanasia egiten ostean, medikuak ohar bat bidali behar dio herriko auzi-medikuari eta zergatik egin duen azaldu behar dio, idatziz. Auzi-medikuak fiskalari eta lurralde horretako etika batzordeari abisatu behar dio. Etika batzordeetan legegileak eta medikuak izaten dira. Batzorde horrek medikuaren eta auzi-medikuaren txostenak aztertuko ditu, eta baldintzaren bat bete ez dela ikusten badu, Estatuaren Fiskaltzari eta osasun-ikuskatzaileari jakinaraziko dio. Horiek erabakiko dute medikua salatu ala ez. 

g Ba al dute erantzukizun penalik eutanasia egiten duten medikuek? Ez, baldin eta aurretik esandako betebehar horiek guztiak betetzen baditu. Honako arrazoi honengatik legeztatu zuten eutanasia: «Gaixoari eutanasia egitea erabaki, eta betebeharreko pauso guztiak egin dituen medikua errudun sentitu ez zedin». 

g Sendagileak behartuta daude hiletsitako gaixo bati eutanasia egitera? Ez, sendagileak ezin dira inori eutanasia egitera behartu. Legeak dio, gaixoek ez dutela eutanasia egitea exijitzeko eskubiderik eta medikuak ez dutela gogoz kontra norbaiti eutanasia egin beharrik. Gaixoak bizitza duin bat izan dezala bermatzea da sendagilearen betebeharra. Medikuaren eginkizuna da, era berean, alferreko tratamenduak baztertzea. Medikuaren betebeharretako bat da baita ere gaixoaren sufrimendua arintzea, tratamendu egokirik ez dagoenean. 

g Atzerritik joandako batek eska al dezake eutanasia? Ez. Legeak dio medikuak ondo ezagutu behar duela gaixoa, eutanasia egin ahal izateko. «Bere gogoz eskatzen duen jakiteko eta sufrimendua jasan ezinekoa dela egiaztatzeko, medikuak ondo ezagutu beharra du gaixoa», dio legeak. Horretarako, maiztasun handiz ikusi beharra du medikuak. 

P HAURREN KASUA 

Umeen eutanasia arautzekoeskatu dute 

Umeen eutanasia arautzeko eskatu zuten Herbehereetako zortzi ospitaletako medikuek atzo. Duela bi urte, Groningengo Ospitale Unibertsitarioko sendagileek protokolo bat sinatu zuten Fiskaltzarekin. Hain justu ere, gaitz sendaezinak dituzten umeak eta hiletsita daudenen bizia bukatzeko moduan adostu ziren. «Irizpide batzuk zehaztea oso lagungarri izango zaigu, halako egoera zailetan zer egin eta nola egin erabakitzeko», esan dute sendagileek. 1996. urtean auzitara eraman zuten ume bati eutanasia egin zion sendagile bat, Herbehereetan. Ordutik hona hiruzpalau kasuren berri ematen da urtero. Sendagileek argi utzi dute umeentzako eutanasia eskaerak egiten direla, eta Estatuaren Fiskaltzak banan-banan aztertzen dituela kasuak. Legez arautzea nahi dute, gaizkiletzat har ez ditzaten. 

